
Монгол Улсын Их Хурлын 2016 оны хаврын ээлжит чуулганы 

Төсвийн байнгын хорооны 5 дугаар сарын 19-ний өдөр 

/Пүрэв гараг/-ийн хуралдааны гар тэмдэглэл

Улсын Их Хурлын гишүүн Л.Эрдэнэчимэг ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 19 гишүүнээс 11 гишүүн ирж, 57.9 хувийн ирцтэйгээр хуралдаан 10 цаг 15 минутад Төрийн ордны “Жанжин Д.Сүхбаатар танхим”-д эхлэв. 


Чөлөөтэй: Ч.Улаан, Д.Батцогт;


Тасалсан: Ц.Даваасүрэн, Д.Дэмбэрэл, Д.Оюунхорол, Д.Сумъяабазар, Б.Чойжилсүрэн, Ж.Эрдэнэбат;

Нэг. Монгол Улсын нэгдсэн төсвийн 2017 оны төсвийн хүрээний мэдэгдэл, 2018-2019 оны төсвийн төсөөллийн тухай хуулийн төсөл /Засгийн газар 2016.04.28-ны өдөр өргөн мэдүүлсэн, анхны хэлэлцүүлэг/.

Хэлэлцэх асуудалтай холбогдуулан Аж үйлдвэрийн сайд Д.Эрдэнэбат, Сангийн сайд Б.Болор, Сангийн яамны Төрийн нарийн бичгийн дарга Х.Ганцогт,  Сангийн яамны Төсвийн бодлого, төлөвлөлтийн газрын Орон нутгийн хөгжлийн сангийн нэгдсэн хэлтсийн дарга М.Батгэрэл, мөн яамны Төсвийн бодлого, төлөвлөлтийн газрын дарга Ж.Ганбат, Төсвийн бодлого, төлөвлөлтийн газрын хэлтсийн дарга О.Хуягцогт, Төсвийн бодлого, төлөвлөлтийн газрын нэгтгэлийн хэлтсийн дарга Д.Өлзийсайхан, Хөгжлийн санхүүжилт, өрийн удирдлагын газрын Өрийн удирдлагын хэлтсийн дарга Н.Нарангэрэл нар  оролцов.

Хуралдаанд Төсвийн байнгын хорооны ажлын албаны ахлах зөвлөх Д.Отгонбаатар, зөвлөх Ё.Энхсайхан, Б.Гандулам, референт Ц.Батбаатар, Г.Нарантуяа нар байлцав.


Хуулийн төсөлтэй холбогдуулан Улсын Их Хурлын гишүүдээс асуулт, санал гараагүй болно. 

Улсын Их Хурлын гишүүн Л.Эрдэнэчимэг горимын санал гаргав. 

Л.Эрдэнэчимэг: - Улсын Их Хурлын гишүүн Л.Эрдэнэчимэгийг гаргасан, Хуулийн төслийг анхны хэлэлцүүлгээр нь баталъя гэсэн горимын саналыг дэмжье гэсэн санал хураалт явуулъя. 


Зөвшөөрсөн:

9


Татгалзсан:

1


Бүгд:


10


90.0 хувийн саналаар горимын санал дэмжигдлээ. 


Л.Эрдэнэчимэг: - Монгол Улсын нэгдсэн төсвийн 2017 оны төсвийн хүрээний мэдэгдэл, 2018-2019 оны төсвийн төсөөллийн тухай хуулийн төслийг чуулганы нэгдсэн хуралдаанаар хэлэлцүүлэн анхны хэлэлцүүлгээр батлуулах нь зүйтэй гэсэн санал хураалт явуулъя. 


Зөвшөөрсөн:

9


Татгалзсан:

1


Бүгд:


10


90.0 хувийн саналаар санал дэмжигдлээ. 


Хуулийн төслийн анхны хэлэлцүүлэг явуулсан талаар Байнгын хорооноос гарах санал, дүгнэлтийг Улсын Их Хурлын гишүүн Л.Эрдэнэчимэг Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 10 цаг 20 минутад хэлэлцэж дуусав. 


Хоёр. Нэмэгдсэн өртгийн албан татварын тухай хуульд нэмэлт, өөрчлөлт оруулах тухай хуулийн төсөл /Засгийн газар 2016.04.28-ны өдөр өргөн мэдүүлсэн, анхны хэлэлцүүлэг/.

Хэлэлцэх асуудалтай холбогдуулан Аж үйлдвэрийн сайд Д.Эрдэнэбат, Аж үйлдвэрийн яамны Хөнгөн үйлдвэрийн бодлого зохицуулалтын газрын дарга Ш.Гэрэлчимэг, Хүнс, хөдөө аж ахуйн яамны Стратеги бодлого төлөвлөлтийн газрын салбарын эрх зүйн асуудал хариуцсан ахлах шинжээч Б.Алтанцэцэг, Аж үйлдвэрийн яамны Хөнгөн үйлдвэрийн бодлого зохицуулалтын газрын ахлах мэргэжилтэн С.Рэгзэдмаа, Сангийн яамны Төсвийн бодлого, төлөвлөлтийн газрын мэргэжилтэн Д.Лхамжав, Аж үйлдвэрийн яамны Хөнгөн үйлдвэрийн бодлого зохицуулалтын газрын мэргэжилтэн Д.Мөнхжаргал, Гааль, татварын ерөнхий газрын Бодлогын хэрэгжилт, олон улсын татварын хэлтсийн улсын байцаагч Д.Мөнхтуул,  Жи Эс Эф ХХК-ны захирал, Монголын арьс ширний үйлдвэрлэлийн холбооны удирдах зөвлөлийн гишүүн, Монголын ноосон бүтээгдэхүүн үйлдвэрлэгчдийн холбооны удирдах зөвлөлийн гишүүн Г.Алтай, Монголын ноос, ноолуурын холбооны дэд тэргүүн Г.Ёндонсамбуу, Санхүү, эдийн засгийн дээд сургуулийн багш, доктор С.Бямбахорлоо нар оролцов.

Хуралдаанд Төсвийн байнгын хорооны ажлын албаны ахлах зөвлөх Д.Отгонбаатар, зөвлөх Ё.Энхсайхан, Б.Гандулам, референт Ц.Батбаатар, Г.Нарантуяа нар байлцав.


Хуулийн төслийн анхны хэлэлцүүлэгтэй холбогдуулан Улсын Их Хурлын гишүүн Д.Эрдэнэбат санал хэлэв. 


Хуулийн төслийн талаар гаргасан зарчмын зөрүүтэй саналын томьёоллоор санал хураалт явуулав. 

Л.Эрдэнэчимэг: - 1. Улсын Их Хурлын гишүүн Д.Эрдэнэбатын гаргасан, Төслийн 1 зүгээр зүйлийн “мах боловсруулах” гэсний дараа “үйлдвэрлэлд” гэж нэмэх гэсэн саналыг дэмжье гэсэн санал хураалт явуулъя. 


Зөвшөөрсөн:

9


Татгалзсан: 

1


Бүгд:


10


90.0 хувийн саналаар дэмжигдлээ.


Хуулийн төслийн анхны хэлэлцүүлэг явуулсан талаар Байнгын хорооноос гарах санал, дүгнэлтийг Улсын Их Хурлын гишүүн Я.Санжмятав Улсын Их Хурлын чуулганы нэгдсэн хуралдаанд танилцуулахаар тогтов. 

Уг асуудлыг 10 цаг 26 минутад хэлэлцэж дуусав. 

Гурав. Өрийн удирдлагын тухай хуульд нэмэлт, өөрчлөлт оруулах тухай болон холбогдох бусад хуулийн төслүүд /Улсын Их Хурлын гишүүн Н.Батбаяр 2016.05.13-ны өдөр өргөн мэдүүлсэн, хэлэлцэх эсэх/.

Хэлэлцэх асуудалтай холбогдуулан Аж үйлдвэрийн сайд Д.Эрдэнэбат, Сангийн яамны Төрийн нарийн бичгийн дарга Х.Ганцогт, мөн яамны Зээл, тусламжийн бодлогын хэлтсийн даргын үүргийг түр орлон гүйцэтгэгч М.Аясгалан, Санхүүгийн бодлогын газрын Санхүүгийн зах зээл, даатгалын хэлтсийн дарга Н.Мандуул, Сангийн яамны мэргэжилтэн Д.Өлзийсайхан нар  оролцов.

Хуралдаанд Төсвийн байнгын хорооны ажлын албаны ахлах зөвлөх Д.Отгонбаатар, зөвлөх Ё.Энхсайхан, Б.Гандулам, референт Ц.Батбаатар, Г.Нарантуяа нар байлцав.


Хуулийн төсөл санаачлагчийн илтгэлийг Улсын Их Хурлын гишүүн Н.Батбаяр танилцуулав. 


Танилцуулгатай холбогдуулан Улсын Их Хурлын гишүүн Д.Эрдэнэбат, Ч.Хүрэлбаатар нарын тавьсан асуултад Улсын Их Хурлын гишүүн Н.Батбаяр хариулж, тайлбар хийв. 


Улсын Их Хурлын гишүүдээс санал гараагүй болно. 


Л.Эрдэнэчимэг: - 
Өрийн удирдлагын тухай хуульд нэмэлт, өөрчлөлт оруулах тухай болон холбогдох бусад хуулийн төслүүдийг хэлэлцэх нь зүйтэй гэсэн саналыг дэмжье гэсэн санал хураалт явуулъя. 


Зөвшөөрсөн:

9


Татгалзсан:

1


Бүгд:


10


90.0 хувийн саналаар дэмжигдлээ. 


Улсын Их Хурлын гишүүн Ч.Хүрэлбаатар цөөнх болов. 


Хуулийн  төслийн хэлэлцэх эсэх асуудлаар Байнгын хорооноос гарах санал, дүгнэлтийг Улсын Их Хурлын гишүүн Я.Санжмятав Улсын Их Хурлын чуулганы нэгдсэн хуралдаанд танилцуулахаар тогтов. 

Уг асуудлыг 10 цаг 43 минутад хэлэлцэж дуусав. 

Дөрөв. Гаалийн болон Нэмэгдсэн өртгийн албан татвараас чөлөөлөх тухай хуулийн төслүүд /Засгийн газар 2016.05.05-ны өдөр өргөн мэдүүлсэн, хэлэлцэх эсэх/.

Хэлэлцэж буй асуудалтай холбогдуулан Аж үйлдвэрийн сайд Д.Эрдэнэбат,  Аж үйлдвэрийн яамны Хөнгөн үйлдвэрийн бодлого зохицуулалтын газрын дарга Ш.Гэрэлчимэг, мөн яамны Төмөрлөгийн үйлдвэрлэлийн хэлтсийн дарга И.Болд, Машин байгууламж, металл хийцийн үйлдвэрлэлийн хэлтсийн дарга Б.Мягмардаваа, Суурь машин, багаж, тоног төхөөрөмжийн үйлдвэрлэлийн асуудал хариуцсан мэргэжилтэн Д.Төмөрбаатар нар оролцов. 


Хуралдаанд Төсвийн байнгын хорооны ажлын албаны ахлах зөвлөх Д.Отгонбаатар, зөвлөх Ё.Энхсайхан, Б.Гандулам, референт Ц.Батбаатар, Г.Нарантуяа нар байлцав.


Хуулийн төсөл санаачлагчийн илтгэлийг Аж үйлдвэрийн сайд Д.Эрдэнэбат танилцуулав. 


Танилцуулгатай холбогдуулан Улсын Их Хурлын гишүүн Ч.Хүрэлбаатарын тавьсан асуултад Аж үйлдвэрийн сайд Д.Эрдэнэбат хариулж, тайлбар хийв. 


Улсын Их Хурлын гишүүдээс санал гараагүй болно. 


Л.Эрдэнэчимэг: - Гаалийн болон Нэмэгдсэн өртгийн албан татвараас чөлөөлөх тухай хуулийн төслийг хэлэлцэх нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн:

9


Татгалзсан:

1


Бүгд:


10


90.0 хувийн саналаар дэмжигдлээ. 

Хуулийн төслийн хэлэлцэх эсэх асуудлаар Байнгын хорооноос гарах санал, дүгнэлтийг Улсын Их Хурлын гишүүн Я.Санжмятав Улсын Их Хурлын чуулганы нэгдсэн хуралдаанд танилцуулахаар тогтов. 

Уг асуудлыг 10 цаг 48 минутад хэлэлцэж дуусав. 

Тав. Үндэсний аудитын газрын 2015 оны үйл ажиллагааны тайланг сонсох. 

Хэлэлцэж буй асуудалтай холбогдуулан Монгол Улсын Ерөнхий аудитор А.Зангад, Үндэсний аудитын газрын дэд дарга, тэргүүлэх аудитор Б.Баттуяа, Үндэсний аудитын газрын Ерөнхий менежер Э.Отгон, Тамгын газрын дарга Л.Дулмаа, Нийцлийн аудитын газрын дарга Б.Алтанзул, Гүйцэтгэлийн аудитын газрын дарга М.Наранжаргал, Стратеги, удирдлагын газрын дарга Б.Өлзий, Санхүүгийн аудитын газрын дарга С.Энхзаяа нар оролцов. 

Хуралдаанд Төсвийн байнгын хорооны ажлын албаны ахлах зөвлөх Д.Отгонбаатар, зөвлөх Ё.Энхсайхан, Б.Гандулам, референт Ц.Батбаатар, Г.Нарантуяа нар байлцав.

Үндэсний аудитын газрын 2015 оны үйл ажиллагааны тайланг Монгол Улсын Ерөнхий аудитор А.Зангад танилцуулав. 

Тайлантай холбогдуулан Улсын Их Хурлын гишүүдээс асуулт гараагүй болно. 

Улсын Их Хурлын  гишүүн Р.Амаржаргал үг хэлэв. 

Улсын Их Хурлын гишүүд Үндэсний аудитын газрын 2015 оны үйл ажиллагааны тайланг сонсов. 

Байнгын хорооноос гарах санал, дүгнэлтийг Улсын Их Хурлын гишүүн Д.Дэмбэрэл Аюулгүй байдал, гадаад бодлогын байнгын хороонд  танилцуулахаар тогтов.


Хуралдаан 38  минут үргэлжилж, 10 цаг 53 минутад өндөрлөв.

Тэмдэглэлтэй танилцсан: 


ТӨСВИЙН БАЙНГЫН ХОРООНЫ 


ДАРГА







Ч.УЛААН

Тэмдэглэл хөтөлсөн: 


ПРОТОКОЛЫН АЛБАНЫ 


ШИНЖЭЭЧ






Ц.АЛТАН-ОД
МОНГОЛ УЛСЫН ИХ ХУРЛЫН 

2016 ОНЫ ХАВРЫН ЭЭЛЖИТ ЧУУЛГАНЫ  

ТӨСВИЙН БАЙНГЫН ХОРООНЫ 5 ДУГААР САРЫН 19-НИЙ ӨДӨР 

/ПҮРЭВ ГАРАГ/-ИЙН ХУРАЛДААНЫ ДЭЛГЭРЭНГҮЙ

ТЭМДЭГЛЭЛ

Хуралдаан 10 цаг 15 минутад эхлэв.

Л.Эрдэнэчимэг: - Эрхэм гишүүд ээ, энэ өдрийн амгаланг айлтгая. Байнгын хорооны гишүүдийн ирц 52.6 хувьтай. Ирц бүрдсэн тул Төсвийн байнгын хорооны 2016 оны 5 дугаар сарын 18-ны өдрийн хуралдаан нээснийг мэдэгдье. 


Байнгын хорооны хуралдаанаар хэлэлцэх асуудлыг танилцуулъя. Нэг. Монгол  Улсын нэгдсэн төсвийн 2017 оны төсвийн хүрээний мэдэгдэл, 2018-2019 оны төсвийн төсөөллийн тухай хуулийн төсөл. Засгийн газар 2016 оны 4 сарын 28-ны өдөр өргөн мэдүүлсэн. Анхны хэлэлцүүлэг. 


Нэмэгдсэн өртгийн албан татварын тухай хуульд нэмэлт, өөрчлөлт оруулах тухай хуулийн төсөл. Засгийн газар 2016 оны 4 сарын 28-ны өдөр өргөн мэдүүлсэн. Анхны хэлэлцүүлэг. 


Гурав. Өрийн удирдлагын тухай хуульд нэмэлт, өөрчлөлт оруулах тухай болон холбогдох бусад хуулийн төслүүд. Улсын Их Хурлын гишүүн Н.Батбаяр 2016 оны 5 сарын 13-ны өдөр өргөн мэдүүлсэн. Хэлэлцэх эсэх. 


Гаалийн болон Нэмэгдсэн өртгийн албан татвараас чөлөөлөх тухай хуулийн төсөл. Монгол Улсын Засгийн газар 2016 оны 5 сарын 05-ны өдөр өргөн мэдүүлсэн хэлэлцэх эсэх. 


Үүн дээр нэмээд Үндэсний аудитын газрын 2015 оны үйл ажиллагааны тайланг сонсох. 


Хэлэлцэх асуудлаар саналтай гишүүн байна уу? Алга байна. Хэлэлцэх асуудалдаа оръё. 

Нэг. Монгол Улсын нэгдсэн төсвийн 2017 оны төсвийн хүрээний мэдэгдэл, 2018-2019 оны төсвийн төсөөллийн тухай хуулийн төсөл /Засгийн газар 2016.04.28-ны өдөр өргөн мэдүүлсэн, анхны хэлэлцүүлэг/

Нэгдүгээр асуудал. Монгол Улсын нэгдсэн төсвийн 2017 оны төсвийн хүрээний мэдэгдэл, 2018-2019 оны төсвийн төсөөллийн тухай хуулийн төсөл. Ажлын хэсгийн бүрэлдэхүүнийг танилцуулъя. 


Ажлын хэсгийг оруулаарай. Б.Болор сайд байна. М.Батхүрэл Төсвийн бодлого, төлөвлөлтийн газрын Орон нутгийн хөгжлийн сангийн нэгдсэн хэлтсийн дарга. Төсөлтэй холбогдуулан асуулт асуух гишүүн байна уу? Алга байна. 


Асуулт асуух гишүүн алга байна. Хуулийн төслийн талаар зарчмын зөрүүтэй саналтай гишүүн байна уу? За алга байна. Зарчмын зөрүүтэй санал гараагүй тул анхны хэлэлцүүлгээр батлуулах горимын санал би гаргаж байна. 


Анхны хэлэлцүүлгээр нь баталъя гэсэн горимын саналыг дэмжье гэдгээр санал хураалт явуулъя. 


Машин ажиллахгүй байна шүү. Программ ажиллахгүй байна. Техникийнхэн ирж техникээ засаарай. 


Санал хураалт. 


90.0 хувиар санал дэмжигдлээ.


Хоёр дахь санал хураалт. Монгол Улсын нэгдсэн төсвийн 2017 оны төсвийн хүрээний мэдэгдэл, 2018-2019 оны төсвийн төсөөллийн тухай хуулийн төслийг чуулганы хуралдаанаар хэлэлцүүлэн анхны хэлэлцүүлгээр батлуулах нь зүйтэй гэсэн санал хураалт явуулъя. 


90.0 хувиар санал дэмжигдлээ. 


Хуулийн төслийн анхны хэлэлцүүлэг явуулсан талаар Байнгын хорооноос гарах санал, дүгнэлтийг чуулганы нэгдсэн хуралдаанд Улсын Их Хурлын гишүүн Л.Эрдэнэчимэг танилцуулна. 


Монгол Улсын нэгдсэн төсвийн анхны хэлэлцүүлгийг хэлэлцэж дууслаа. 

Хоёр. Нэмэгдсэн өртгийн албан татварын тухай хуульд нэмэлт, өөрчлөлт оруулах тухай хуулийн төсөл /Засгийн газар 2016.04.28-ны өдөр өргөн мэдүүлсэн, анхны хэлэлцүүлэг/

Дараагийн хэлэлцэх асуудалдаа оръё. Нэмэгдсэн өртгийн албан татварын тухай хуульд нэмэлт, өөрчлөлт оруулах тухай хуулийн төсөл. Засгийн газар 2016 оны 4 сарын 28-ны өдөр өргөн мэдүүлсэн. Анхны хэлэлцүүлэг. 


Ажлын хэсгийн бүрэлдэхүүнийг танилцуулъя. Ш.Гэрэлчимэг Аж үйлдвэрийн яамны Хөнгөн үйлдвэрийн бодлого зохицуулалтын газрын дарга. Ажлын хэсэг байна уу? Хүнс, хөдөө аж ахуйн яамны Стратеги бодлого төлөвлөлтийн газрын салбарын эрх зүйн асуудал хариуцсан ахлах шинжээч Б.Алтанцэцэг. С.Рэгзэдмаа Аж үйлдвэрийн яамны Хөнгөн үйлдвэрийн бодлого зохицуулалтын газрын ахлах мэргэжилтэн, Д.Лхамжав Сангийн яамны Төсвийн бодлого, төлөвлөлтийн газрын мэргэжилтэн, Д.Мөнхжаргал Аж үйлдвэрийн яамны Хөнгөн үйлдвэрийн бодлого зохицуулалтын газрын мэргэжилтэн, Д.Мөнхтуул Гааль, татварын ерөнхий газрын Бодлогын хэрэгжилт, олон улсын татварын хэлтсийн улсын байцаагч. 


Төсөлтэй холбогдуулан асуулт асуух гишүүн байна уу? Д.Эрдэнэбат сайд. 


Д.Эрдэнэбат: - Энэ анх хууль орж ирэхдээ нэг ийм техникийн алдаанаасаа болоод мах боловсруулах үйлдвэрлэлд гэдгээ үйлдвэрлэл гэдэг нь хаягдчихаад хуулийн төсөлд ороод ирсэн байна лээ. Тэгээд зарчмын зөрүүтэй санал гаргахаас өөр арга байхгүй болчихоод байгаа юм. Уг нь бол шууд явчих байсан юм. 


Тэгээд энийг зарчмын зөрүүтэй горимын санал би гаргаад өгсөн байгаа. Тэгээд энүүгээр санал хураалгаад явах нь зөв байх. Тэгээд энэ хуулийн 1 дүгээр зүйл дээр байж байгаа. Уншаад томьёолчихно. 


Л.Эрдэнэчимэг: - Гишүүд асуулт асууж, хариулт авч дууслаа. Хуулийн төсөл дээр зарчмын зөрүүтэй саналтай гишүүн байна уу? Өөр. Байхгүй. 


За тэгвэл зарчмын зөрүүтэй саналаар санал хураалт явуулъя. Зарчмын зөрүүтэй саналын томьёолол. Нэг. Төслийн 1 зүгээр зүйлийн “мах боловсруулах” гэсний дараа “үйлдвэрлэлд” гэж нэмэх. Санал гаргасан Улсын Их Хурлын гишүүн Д.Эрдэнэбат. Санал хураалт. 


90.0 хувиар дэмжигдлээ.


Зарчмын зөрүүтэй саналаар санал хурааж дууслаа. 


Хуулийн төслийн анхны хэлэлцүүлэг явуулсан талаар Байнгын хорооноос гарах санал, дүгнэлтийг чуулганы нэгдсэн хуралдаанд Улсын Их Хурлын гишүүн Я.Санжмятав гишүүн танилцуулах уу? За Я.Санжмятав гишүүн танилцуулна. 


Нэмэгдсэн өртгийн албан татварын тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг хэлэлцэж дууслаа. 

Гурав. Өрийн удирдлагын тухай хуульд нэмэлт, өөрчлөлт оруулах тухай болон холбогдох бусад хуулийн төслүүд /Улсын Их Хурлын гишүүн Н.Батбаяр 2016.05.13-ны өдөр өргөн мэдүүлсэн, хэлэлцэх эсэх/


Дараагийн хэлэлцэх асуудалдаа оръё. Өрийн удирдлагын тухай хуульд нэмэлт, өөрчлөлт оруулах тухай, холбогдох бусад хуулийн төслүүд. Улсын Их Хурлын гишүүн Н.Батбаяр 2016 оны 5 сарын 13-ны өдөр өргөн мэдүүлсэн. 


Төсөл санаачлагчийн илтгэлийг Улсын Их Хурлын гишүүн Н.Батбаяр танилцуулна. 


Н.Батбаяр: - Эрхэм гишүүд ээ. Миний бие Улсын Их Хурлын хуулийн дагуу Өрийн удирдлагын тухай хуульд нэмэлт, өөрчлөлт оруулах тухай болон түүнтэй дагалдах холбогдох хуулиудад өөрчлөлт оруулах төслийг өргөн мэдүүлсэн болно. 


Өнөөдөр Монгол Улс зах зээлийн харилцаанд шилжээд эдүүгээ 26 жил өнгөрч байна. Энэ хугацаанд бол бид нар олон шинэ зүйлд суралцаж үнэхээрийн нийгмийн тогтолцоог бол өөрчлөлтөд авчирсан байж байгаа. 


Зах зээлийн нийгэм гэдгийн утга юу гэх юм бол ерөөсөө хүнийг ажиллуулах хөшүүрэг бол зээл юмаа гэсэн утга дээр тогтож ирдэг. Тэгээд одоо зах зээл хөгжсөн, одоо он удаан жил амжилттай хөгжсөн улс орнууд гэх юм бол тухайн хүний одоо сургууль төгсөөд амьдралынхаа гарааг задлахад гурван түлхүүр олгодог гэж хэлдэг. 


Ажлын байрны түлхүүртэй болох юм бол амьдрах орон сууцны түлхүүртэй болдог, автомашины түлхүүртэй болдог. Түүнийгээ бүгдийг нь зээлээр авдаг. Тэгээд зээлээр авсны утга бол тэр бол удаан хугацаатай зээл байдаг учраас төлбөрөө бол бага бага хэмжээгээр сар бүр төлж явах ёстой. Тийм учраас сар болгон төлбөрөө төлдөг болохын тулд тогтмол орлоготой байх ёстой. Тогтмол орлоготой байхын тулд ажилтай байх ёстой. Ажлаасаа халагдчихгүй байхын тулд сайн ажилладаг байх ёстой гэсэн энэ механизмаар өнөөгийн зах зээлийн нийгэм тогтоод эдүүгээ 200 гаруй жил болж байгаа гэж. Энэ харилцаанд бид нар 1990 онд шилжин орсон. 


Үүний үр дүнд одоо Монголын олон хүмүүс одоо өөрийн гэсэн хөрөнгөтэй болж амьдрал ахуйгаа өөрөө бие даан шийдвэрлэх ийм бололцоог энэ нийгэм бид нарт олгоод явж байгаа гэж. 


Тэгээд энэ дээр бид нар бас нэг жаахан зах зээлийнхээ, нийгмийнхээ харилцаанд орсон мөртлөө тэр дээр байгаа ойлголтуудаа бас жигдрүүлэх асуудал өнөө хэр бас төгс болж чадаагүй байна. Жишээлбэл, өнөөдөр олон түмний санаа зовсон асуудал Монгол Улсад дааж давахгүй өрөнд баригдсан. За ингээд Монгол Улс юу юугүй удахгүй ерөнхийдөө л балрах вий дээ гэсэн бодолтой хүмүүс нийгэмд тодорхой хүмүүсийн явуулгаар одоо хүмүүсийн санаа зовоодог байдал үүссэн байна. 


Үнэн хэрэгтээ Монгол Улс, Монголчуудын ойлгодгоор дааж давшгүй өртэй болоогүй ээ. Монгол утгаараа өр гэдэг үг бол төлж чадахаа больсон төлбөрийн хэлбэрийг монголчууд монгол утгаараа бол үг өр гэж ойлгодог. Тэгвэл өнөөдөр Монгол Улсын Засгийн газар, Монгол Улсын хувийн хэвшлийнхний хувьд тийм дааж давахаа больсон буюу хугацаа хэтэрсэн төлбөр тооцоо байхгүй. Тэр утгаараа Монголчууд ердийн утгаар ойлгож байгаа өр Монгол Улсад байхгүй. Гэтэл энийг одоо энэ үгээр нь дамжуулаад мушгиад ингээд олон нийтийн санаа сэтгэлийг үймүүлсэн, нийгмийг бас тогтворгүй байдалд оруулсан явдал газар авч байгаа учраас энэ өр гэдэг ойлголтыг хуулийн хүрээний ойлголт болон хүний ердийн ойлголтын хүрээнд нь бас зөв хүргэх үүднээс Өрийн удирдлагын тухай хуульд өөрчлөлт оруулж “өр” гэдэг үгийг “өглөг” гэдэг үгээр солъё. Нэгдүгээрт. 


Дээр нь “өр” гэдэг ойлголтыг шинээр хуульд тусгаж өгье гэж асуудлыг оруулж ирж байгаа юм. “Өглөг” гэдэг бол хугацаандаа төлбөр тооцоо нь хийгдээд явж байгаа бусдад төлөх аливаа төлбөрийг хэлнэ гэж тодотгож байгаа. Энэ бол өнөөдрийн өрийн тодорхойлолт. 


Дээр нь “өр” гэдэг шинэ ойлголтыг сонгодог утгаар нь гаргаж ирж байгаа. Төлбөр тооцоогоо хугацаандаа төлж чадахаа больсон төлбөр гэвэл “өр” гэж нэрлэнэ гээд. Ингээд явах юм бол Монгол Улс бол одоо Засгийн газар нь ч бай, төр, хувийн хэвшлийнхэн ч бай ямар хэмжээний өглөгтэй юм, ямар хэмжээний өртэй юм гэж түүнийг зарлаж явах ёстой болж байна. 


Тэгвэл энэ хуульд ингэж өөрчлөлт орсноор Монгол Улс өглөгийн хувьд гэх юм бол Монголбанкнаас гаргаж байгаа тэр 21 тэрбум долларын өглөгтэй. Өрийн хувьд бол өр байхгүй гэдэг. Ингэхээр энэ ойлголт нийгэмдээ хаа хаанаа зөв болно гэдэг утгыг хэлэх гэж байгаа юм. Тийм учраас энэ хуулийг одоо хэлэлцэж шийдвэрлэж өгөхийг хүсье. 


Анхаарал тавьсанд баярлалаа. 


Л.Эрдэнэчимэг: - Хэлэлцэж байгаа асуудалтай холбогдуулан асуулт асуух  гишүүн байна уу? Ч.Хүрэлбаатар гишүүнээр тасаллаа. Д.Эрдэнэбат гишүүн. 


Д.Эрдэнэбат: - Энэ бүх заалтуудыг нь “өглөг” гэж өөрчилж байгаа юм байна л даа. 


Тэгээд Н.Батбаяр гишүүнээс асуух гэсэн юм. Хуулийнх нь өөрийнх нь нэр нь өглөгийн тухай хууль болох уу? Би бол тэгж л ойлгоод байна. Өглөгийн удирдлагын тухай хууль гэж өөрчлөгдөх үү? Тийм ээ. 


Л.Эрдэнэчимэг: - Н.Батбаяр гишүүн хариулъя. 


Н.Батбаяр: - Тэгэхээр Өрийн удирдлагын тухай хуульд гэж байгаа бол энэ хуульд сая миний хэлсэн төслийн дагуу өөрчлөлт орсноороо энэ хуулийн нэр маань Өглөгийн удирдлагын тухай хууль гэж өөрчлөгдөнө. 


Ч.Хүрэлбаатар: - За онигооны юм ч их болох шинжтэй л болоод явчихлаа. Ер нь Н.Батбаяр эхлээд чиний нэрийг бонд гэж нэр өгдөг юм уу? Эсвэл чамайг өр гэдэг ч юм уу, өглөг гээд. Тэр нэр сольчихож болох уу? Батбаяр гэдэг нэрийг солиод Бонд гэдэг хүн болгочихъё. 


Ингэж завхруулж болохгүй шүү дээ. Нөгөө “өртэй хүн өөдөлдөггүй, өттэй ямаа таргалдаггүй” гэдэг үг байдаг. Одоо тэрийг өмнө нь монголчуудын хэрэглэж ирсэн үгнүүдийг бүгдийг нь өөрчлөх болж байна даа янз нь. “Өглөгтэй хүн өөдлөхгүй, өттэй ямаа таргалдаггүй” гэх мэтээр иймэрхүү юмаар явах юм уу? Энэ чинь нэр томьёондоо биш шүү дээ Н.Батбаяр аа. Энэ өрийг чинь бид нар эргүүлээд л төлнө. Хүнээс зээл авсан юм бол бид нар тэр хүнд өртэй л болж байгаа юм. Буцаагаад л төлнө. 


Бид нар энэ тоо хэмжээнд нь анхаарч энэ өрийн Монголын эдийн засагт үзүүлж байгаа энэ даац чинь дааж давахаа больсон энэ байдлыг бид нар ярьж засах ёстой болохоос биш өрийг өглөг гээд биччихээр одоо бүх юм засагдчихна гэж байхгүй шүү дээ бид нар. 


Тийм учраас бид нар энэ эдийн засгийн асуудлуудыг агуулгаар засаж янзлах ёстой. Өнгөрсөн 4 жилийн завхралыг бид нар засах ёстой. Эдийн засгийн суурь үзүүлэлтүүд муудчихлаа. Үүнийг засах ёстой. Гэтэл зүгээр өрийг өглөг гэдэг үгээр оруулж ирнэ гээд энэ чинь яаж байгаа юм одоо энэ чинь. Улс орноор даажигнаад байгаа юм уу. Эдийн засагч нэртэй, мэргэжилтэй хүмүүсээр даажигнаад байгаа юм уу. Улс орноор тоглоод байгаа юм уу. Үнэхээр ойлгохгүй юм. Юмны тэнэглэлд бас хязгаар байгаа шүү дээ. Энэ тэнэглэл чинь одоо яг байж болох бүх хязгаарын цаана гараад явчихлаа. Одоо ичиж байна хөөе. 


Ийм маягаар энэ улс орны эдийн засагт хандах, улс орны бодлогод ингэж хандаж энэ Улсын Их Хурлаар энэ хүмүүсийн цаг авахаа одоо болих хэрэгтэй шүү дээ. 


Тэнэглэлд хязгаар бий. Тэнэглэл чинь бас тодорхой цаг хугацаан дотор явагдаад дуусдаг байх. Энэ 4 жилийн, Н.Батбаяраа чиний тарьсан гай чинь улс орныг дуусгаж байна. 


Энэ эдийн засаг чинь өөрөө онолтой. Эдийн засаг чинь зарчимтай. Тэрүүгээрээ дагаж хөгжиж явдаг болохоос биш тэнгэрээс хардаг ч юм уу нэг хэдэн нэр томьёо өөрчлөөд “өрийг” “өглөг” гэж бичээд ингээд явснаар энэ улс орон чинь хөгжөөд энэ өрөөс гарчихгүй шүү дээ. 


Хамгийн эхлээд бид нар тэр өр нэмэгдүүлээд байгаа төсвийн алдагдлаа янзалъя л даа. Одоо өнөөдөр яав. Сүүлийн 2 сарын дотор 750.0 сая долларын өр авчихлаа шүү дээ. 250, 500. Дахиад 1 тэрбум долларын Энэтхэгийн зээл авчихлаа. Энэ чинь бүгд л өр шүү дээ. 


Энэ зүйл дээрээ бид нар анхаарал тавьж бодлогоо зөв болгож явах ёстой болохоос биш ингээд Их Хурлын гишүүдийг ингээд “өр” гэдэг дээр “лөг” гэдэг үг залгаад “өрлөг” гэсэн. Түүний оронд Н.Батбаяр минь чи өөрийнхөө нэрийг тэр бондоороо сольж ав. Тэр нь амар байх. 


Л.Эрдэнэчимэг: - Н.Батбаяр гишүүн хариулъя. 


Н.Батбаяр: - Ч.Хүрэлбаатар гишүүний асуултад хариулъя. Тэгэхээр манай Ч.Хүрэлбаатар гишүүн энэ “өр” гэдэг үгийг “өглөг” гэдэг утгаар, үгээр солиод утга өөрчлөгддөггүй гэж хэлж байна. Өөрчлөгдөнө. 


Одоо жишээлбэл танай нам чинь Монгол Ардын Хувьсгалт Нам нэртэй байсан байх аа. Тэгэнгүүтээ “Хувьсгалт” гэдэг үгийг болохгүй гэж хасаад Монгол Ардын Нам болсон байх аа. Өөрчилсөн байгаа биз. Тэгэнгүүт танай нам дээр ямар үр дагавар ирлээ. Тийм учраас үг гэдэг бол цаанаа бүгдээрээ утга учиртай. Монголчууд буруу ярьж зөв ойлгодог гэж ярьдаг нэг ийм юм болчихсон байдаг юм. Энэ бол Манжийн үед гарсан утга. Бид нар Манжаас гарчихаад 100 гаруй жил болж байхад бас энэ буруу ярьж зөв ойлгоно гэдэг үгнүүдээ бас засахгүй яваад байгаа нь бид нар Манжаас оюун санааны хувьд бас гараагүйг илэрхийллээ. 


Тийм учраас бид нар одоо Монголчууд тусгаар тогтносон Монгол Улсын хувьд буруу ярьж зөв ойлгодог гэдэг тэр Манжийн үед байсан ойлголтоосоо салж зөв ярьж зөв ухаарч явах ёстой болчихоод байгаа юм. Тийм учраас бид нарт үнэхээрийн зөрүүг арилгах цаг ирчихээд байгаа юм. Энэ зөрүү гэдгийг эхний ээлжинд үгийн зөрүү. Хоёрдугаарт, цагийн зөрүү. Гуравдугаарт, үйлийн зөрүү юм байгаа юм. Ингэж энэ үгний зөрүү гаргаж байж цагийн зөрүү арилна. Цагийн зөрүү арилж байж үйлийн зөрүү гарна. Ингэснээрээ бид нарын өнөөдрийн амьдралыг болох бүтэхгүй байгаа юмнуудад өөрчлөлт орох юм. 


Тийм учраас энэ бол зөвхөн өнгөц харж байхад хоёр үгийг өөрчилсөн юм шиг мөртлөө цаад утгаараа үнэн хэрэгтээ Монголчуудын оюун санаанд хүрсэн “өр” гэдэг үг бол дааж давшгүй төлбөр утгаар очсон байж байгаа. Хууль дээр болохоор бид бол энэ зүйл бусдаас авсан хугацаатай өглөг. Хугацаатай өглөг нь хугацаандаа байх юм бол хэвийн болж байгаа юм. 


Өнөөдөр Монголчууд бүгдээрээ зээлтэй байгаа шүү дээ. Тэгвэл зээлтэй байх нь зөв үү, буруу юу гэж. Тэгвэл энэ зах зээлийн нийгэмд бид нар 90 онд орсон. Энэ зах зээлийн нийгэм гэдэг чинь иргэддээ зээл олгож тэд нарынхаа амьдралынх нь гараанаас нь авхуулаад ажлын байртай болгох, ажил дээрээ сайн ажиллах, орон сууцыг залуу гэр бүл эхлээд шууд авах, автомашинаа шууд авах, эд хогшлоо шууд авах энэ бололцоог олгож өгдөг. Тэгээд тэр бүгдийгээ шууд түрүүлж авчихаад тэр авч хэрэглэж байгаа зүйлийнхээ төлбөрийг удаан хугацаанд өөрийнхөө төлбөрийн чадварт зохицуулаад бага багаар төлөөд явах энэ бололцоог бүрдүүлж өгч байгаа нийгмийг чинь л эдийн засгийн утгаар нь зах зээлийн нийгэм гэж хэлж байгаа юм. 


Тэгвэл зээлтэй хүн болгоныг өрөнд баригдсан гэж хэлэх үү. Үгүй шүү дээ. Хүн болгон өнөөдөр урт хугацаатай зээл, ахиухан хэмжээтэй зээл, бага хүүтэй зээл авахыг хүсэж байгаа шүү дээ. Энэ чинь нийгмийнх нь зүй тогтол байхгүй юу. Тэгтэл үүнийгээ болохоор хуучин бид нарын тогтсон нөгөө өр гэдэг дааж давшгүй бүтэхгүй айдастай үгээр орлуулаад байгаа нийгмийг өнөөдөр Монгол Улс болохоо больсон гэсэн буруу ойлголт төрөөд байгаа гэж. Тэгвэл тэр тийм биш ээ гэж. 


Та өөрөө Сангийн яамны Төрийн нарийн бичгийн дарга байсан. Энэ салбарт энэ тухай сайн мэдэж байгаа. Энэний утга учрыг дэндүү сайн мэдэж байгаа мөртлөө зүгээр л одоо сонгуульд Ардчилсан Намыг ялахын тулд Монголчуудын сэтгэл зүй дээр тоглоод “өргүй бол баян, өвчингүй бол жаргал” гэдэг тэр эртнээс тогтсон уламжлал нь тогтоод энийг зовоож байна гэж. 


Ер нь манай дээр ийм болж ирж байна. Хараа. Энэ үгнүүд байна шүү дээ. Жишээлбэл, ийм үг байдаг шүү дээ. “Бүсгүй хүний үс нь урт, ухаан нь богино” гэж үг байдаг шүү дээ. Энэ хаанаас гарсан үг юм. Энэ бол дахиад Манжийн үед гарсан үг. Бүсгүй хүнээс, эх хүнээс төрөөгүй хүн гэж байгаа юу. Байхгүй. Тэгвэл эжийгээ, эгчийгээ, эмээгээ үнэлдэггүй хүн гэж байх уу. Байхгүй. Тэгвэл бүсгүй хүний үс нь урт гэдэг бодит амьдралын үнэн үг дээр нь ухаан богино гэдэг хуурамч үгийг залгаад тэр залгаас нь болохоор тэр түрүүчийнхээ суурь үнэн дээр нь нэмэгдээд үнэн юм шиг сонсогдож байхгүй юу даа. Ийм үгний тоглоом хийдэг цаг, тэрийг халах цаг болсон. Халах цаг болсон. 


Тийм учраас энэ бол зөвхөн одоо үгийг сольж байгаа биш. Халъя. Халах ёстой байхгүй даа. Тэгээд буруу үгнүүдийг халж үгнүүдээ зөв болгох ёстой гэж. Энийг л хэлэх гэж байгаа юм. 


Тийм учраас хүн нэрээ сольдог. Би нэрээ сольсон бас жишээ дурдчихъя. Өнөөдөр Монгол Улсын Ерөнхий сайд Н.Алтанхуяг болсон байж байгаа. Тэгвэл тэр хүн Н.Алтанхуяг 2012 онд Ерөнхий сайд болсон явдал нь хувь заяаны эрхэнд 1981 онд шийдэгдсэн. Яагаад гэвэл 1981 онд тэр хүн Алтантуяа нэрээ Алтанхуяг болгосон учраас намын дарга болсон. Намын даргаас Ерөнхий сайд болсон. Тэрнээс энэ үгний зөрүү чинь асар учиртай юм. 


Л.Эрдэнэчимэг: - Ч.Хүрэлбаатар гишүүн тодруулъя. 


Ч.Хүрэлбаатар: - За Н.Батбаяр аа. Би үнэхээр өөрөөс чинь айж эхэлж байна. Одоо миний хөгшөөн нэг эмнэлэгт үзүүлчихээд ирвэл ер нь яасан юм. 


Ёстой Манж гээд хэлчихээр айлгах юм уу хүмүүсийг. Нөгөө нэг тархи доторхи бодлоо өөрчлөх, цэгцлэх ёстой, зөв болгох ёстой гэж өөрөө хэлээд байх шиг байна. Энэ чинь харин яг чи өөрөө байхгүй юу. Өөрийгөө зас. Тархи толгойгоо цэгцэл. Энэ орчин үетэйгээ хөл нийлүүлж алхаж амьдар. Гадаад дотоодын энэ эдийн засгийн онолын чиглэлийн сэтгүүлүүдийг сайн унш. Бусад оронд болоод байгаа юмнуудыг сайн үз, мэд. 


Тэр нэг үг үсгээр хөөцөлддөг юм чинь нэг их сайн үр дагавар авчрахгүй шүү Н.Батбаяр гишүүн ээ. 


Бид нар энэ өрийн асуудал дээр яаж тэр өрийг буулгах вэ. Яаж нэг хүнд оногдох тэр өрийн хэмжээг буулгах вэ…/минут дуусав/


Л.Эрдэнэчимэг: - За гишүүд асуулт асууж хариулт авч дууслаа. Төсөлтэй холбогдуулан үг хэлэх гишүүн байна уу? Үг хэлэх гишүүн алга байна. Байхгүй. За гишүүд үг хэлж дууслаа. 


Хуулийн төслийг хэлэлцэх эсэх талаар санал хураалт явуулъя. Өрийн удирдлагын тухай хуульд нэмэлт, өөрчлөлт оруулах тухай болон холбогдох бусад хуулийн төслүүдийг хэлэлцэх нь зүйтэй. Үүнд, 


Нэг. Төсвийн тогтвортой байдлын тухай хууль, Төсвийн тухай хууль, Үнэт цаасны зах зээлийн тухай, Төрийн аудитын тухай, Төв банк /Монголбанк/-ны тухай, Засгийн газрын тусгай сангийн тухай хууль, Төрийн болон орон нутгийн өмчийн тухай хууль, Концессын тухай хууль. 


За санал хураалт. 90.0 хувиар санал дэмжигдлээ. 


Ч.Хүрэлбаатар гишүүн цөөнх болсон байгаа. 


Хуулийн төслийн хэлэлцэх эсэх талаар Байнгын хорооноос гарах санал, дүгнэлтийг чуулганы нэгдсэн хуралдаанд Улсын Их Хурлын гишүүн Я.Санжмятав танилцуулна. 


Өрийн удирдлагын тухай хуульд нэмэлт, өөрчлөлт оруулах тухай болон холбогдох бусад хуулийн төслүүдийн хэлэлцэх эсэх асуудлыг хэлэлцэж дууслаа. 

Дөрөв. Гаалийн болон Нэмэгдсэн өртгийн албан татвараас чөлөөлөх тухай хуулийн төслүүд /Засгийн газар 2016.05.05-ны өдөр өргөн мэдүүлсэн, хэлэлцэх эсэх/

Дараагийн хэлэлцэх асуудал. Гаалийн болон Нэмэгдсэн өртгийн албан татвараас чөлөөлөх тухай хуулийн төсөл. Монгол Улсын Засгийн газар 2016 оны 5 сарын 05-ны өдөр өргөн мэдүүлсэн. 


Төсөл санаачлагчийн илтгэлийг Аж үйлдвэрийн сайд Д.Эрдэнэбат танилцуулна. 


Д.Эрдэнэбат: - Улсын Их Хурлын Төсвийн байнгын хорооны гишүүд ээ, 


Төрөөс аж үйлдвэрийн талаар баримтлах бодлого, Монгол Улсын Мянганы хөгжлийн зорилтод суурилсан үндэсний хөгжлийн цогц бодлого зэрэг баримт бичигт аж үйлдвэрийн кластер сүлжээ буй болгож, машин тоног төхөөрөмжийг угсрах, металл хийцийн үйлдвэрлэлийг хөгжүүлж экспортод гарган дотоодын үйлдвэрлэгчдийн эдийн засаг дахь оролцоог нэмэгдүүлэн улс орны эдийн засгийн хөгжилд шийдвэрлэх үүрэг гүйцэтгэх боломжийг бүрдүүлэх талаар тусгасан. 


Монгол Улс сүүлийн 5 жилийн хугацаанд машин, тоног төхөөрөмж, механик төхөөрөмж, цахилган хэрэгсэл, тэдгээрийн эд ангийг импортолж оруулж ирэхэд нийт 6.5 тэрбум америк доллар буюу жилд дунджаар 1.3 тэрбум америк доллар зарцуулсан байна. 


Харин хуурай замын, агаарын, усан замын тээврийн хэрэгсэл болон тэдгээртэй холбоотой төхөөрөмжийг импортоор худалдан авахад нийт 4.3 тэрбум доллар буюу жилд дунджаар 860.0 сая америк долларыг зарцуулсан байна. Үүнээс нийтийн тээврийн хэрэгсэлд нийт 64.0 сая америк долларын импортын худалдан авалт хийсэн бөгөөд жилд дунджаар 12.8 сая долларын худалдан авалт хийгджээ. 


Монгол Улсад машин үйлдвэрлэлийн салбарыг сэргээн хөгжүүлэхэд хувь нэмрээ оруулан ажиллаж буй дотоодын хөрөнгө оруулалттай автомашин, нийтийн тээвэр угсрах, үйлдвэрлэх, үйл ажиллагаа эрхэлж буй аж ахуйн нэгжүүд байгаа бөгөөд үйлдвэрлэлийн түүхий эд болох сэлбэг, эд анги бүрт нэмэгдсэн өртгийн албан татвар болон гаалийн албан татвар төлдөг. Үүнээс шалтгаалан эцсийн бүтээгдэхүүний үйлдвэрлэлийн өөрийн өртөг өсч зах зээлд өрсөлдөх чадвар нь буурч байна. 


Ачааны автомашин, нийтийн тээврийн хэрэгсэл, хөдөө аж ахуйн машин механизмыг угсрах үйлдвэрлэлийг Монгол Улсад хөгжүүлэхийн тулд гадаадын болон дотоодын хөрөнгө оруулагчдад татварын таатай орчныг буй болгосноор тухайн салбарт оруулах хөрөнгө оруулалт нэмэгдэж дотоодын үйлдвэрлэл өсч ажлын байр нэмэгдэх боломжтой юм. 


Үүнтэй холбогдуулан Аж үйлдвэрийн яамнаас автомашин, нийтийн тээвэр, хөдөө аж ахуйн машин механизмыг угсрах зориулалтаар Монгол Улсад үйлдвэрлэдэггүй эд ангийг хагас иж бүрдлийн нөхцөлөөр импортлоход гаалийн болон нэгдсэн өртгийн албан татвараас чөлөөлөх тухай хуулийн төслийн үзэл баримтлалыг Хууль зүйн яам, Сангийн яам, Аж үйлдвэрийн яам хамтран баталж хуулийн төслийг боловсруулан хэлэлцүүлэхээр өргөн барьж байна. 


Хэлэлцэн шийдвэрлэж өгөхийг Та бүхнээс хүсье. 


Анхаарал тавьсанд баярлалаа. 


Л.Эрдэнэчимэг: - Ажлын хэсгийг танилцуулъя. Ш.Гэрэлчимэг Аж үйлдвэрийн яамны газрын дарга, И.Болд Төмөрлөгийн үйлдвэрлэлийн хэлтсийн дарга, Б.Мягмардаваа Машин байгууламж, металл хийцийн үйлдвэрлэлийн хэлтсийн дарга, Д.Төмөрбаатар Суурь машин, багаж, тоног төхөөрөмжийн үйлдвэрлэлийн асуудал хариуцсан мэргэжилтэн. 

Хэлэлцэж байгаа асуудалтай холбогдуулан асуулт асуух гишүүн байна уу?  Ч.Хүрэлбаатар гишүүнээр тасалъя. Ч.Хүрэлбаатар гишүүн. 

Ч.Хүрэлбаатар: - Д.Эрдэнэбат сайдаас асууя. Одоо сонгууль болоход 40 хоног дутуу байгаа. Тэгэхээр яг энэ 40 хоног ажиллаад явж байх даа огт санаачлаагүй байсан хуулийг яг сонгууль дуусахын өмнө ингэж оруулж ирж байгаа учир шалтгаан нь юу вэ? 

Хоёрдугаарт нь, баахан татварын өөрчлөлт хийгээд байна аа даа. Тийм ээ. Тийм үү? Тийм. Яг үндэслэлүүдээ нэлээн сайн дэлгэрүүлээд гаргаад өгөөч. Дараа нь энэ дээрээ үндэслээд би дахиж тодруулга авна. 

Л.Эрдэнэчимэг: - Д.Эрдэнэбат сайд хариулъя. 

Д.Эрдэнэбат: - Энэ сонгуульд ямар хамаатай юм. Өөрөөс чинь би эргүүлээд асуучихъя. Энд ямар ч сонгууль хамаа байхгүй. Энэ явдаг журмаараа яваад бодлогынхоо хүрээнд хийгдээд. Би харин чамаас асууж байна шүү дээ. Сонгуульд ямар хамаатай юм гэж. Надад сонгууль хамаа байхгүй, за юу. Надад энэ салбарын ажил хамаатай болохоос сонгууль хамаа байхгүй. Энэ явдаг процесс нь явдгаараа явж байгаа. Чи битгий алхам болгоныг улс төржүүлээд бай за. Тэр явдаг Увсдаа очоод хийчих чи. Тэр юуг нь хариулчих. Тэр яг ямар ач холбогдол байгаа юм. 

Л.Эрдэнэчимэг: - Гишүүд асуулт асууж, хариулт авч дууслаа. Төсөлтэй холбогдуулан үг хэлэх гишүүн байна уу? За гишүүд үг хэлж дууслаа. 

Хуулийн төслийн хэлэлцэх эсэх талаар. Сая хариулаагүй юм уу? Гаалийн болон Нэмэгдсэн өртгийн албан татвараас чөлөөлөх тухай хуулийн төслийг хэлэлцэх нь зүйтэй гэсэн санал хураалт явуулъя. Санал хураалт явагдаж байна. 

Санал 90.0 хувьтай дэмжигдлээ. 

Хуулийн төслийн хэлэлцэх эсэх талаар Байнгын хорооноос гаргах санал, дүгнэлтийг чуулганы нэгдсэн хуралдаанд Улсын Их Хурлын гишүүн Я.Санжмятав танилцуулна. 

Гаалийн болон Нэмэгдсэн өртгийн албан татвараас чөлөөлөх тухай хуулийн төслийг хэлэлцэх эсэх асуудлыг хэлэлцэж дууслаа. 
Тав. Үндэсний аудитын газрын 2015 оны үйл ажиллагааны тайланг сонсох

Дараагийн асуудал. Үндэсний аудитын газрын 2015 оны үйл ажиллагааны тайланг сонсох. 


Тайлангийн талаар Монгол Улсын Ерөнхий аудитор А.Зангад танилцуулна. Ажлын хэсэг. А.Зангад Монгол Улсын Ерөнхий аудитор. Б.Баттуяа Үндэсний аудитын газрын дэд дарга, тэргүүлэх аудитор, Э.Отгон Үндэсний аудитын газрын Ерөнхий менежер, Л.Дулмаа Тамгын газрын дарга, Б.Алтанзул Нийцлийн аудитын газрын дарга, М.Наранжаргал Гүйцэтгэлийн аудитын газрын дарга, Б.Өлзий Стратеги, удирдлагын газрын дарга, С.Энхзаяа Санхүүгийн аудитын газрын дарга. 


За 3 дугаар микрофон. 


А.Зангад: - За баярлалаа. Төсвийн байнгын хорооны гишүүдийнхээ энэ өглөөний амгаланг айлтгая. 


Үндэсний аудитын газрын үйл ажиллагааны 2015 оны тайланг Улсын Их Хуралд одоо хуульд заасан хугацаанд өргөн барьсан. Мөн энэ тайлантай хамтад нь санхүүгийн аудитын байгууллагын гаргасан аудитын дүгнэлтийг системчилсэн үнэлгээний тайланг хавсаргаж хүргүүлсэн байгаа. 


Ингээд одоо төрийн аудитын байгууллагын 2015 оны үйл ажиллагааны үр дүнг тоймлон танилцуулъя. Төрийн аудитын төв орон нутгийн байгууллагууд 2015 онд 4093 санхүүгийн тайланг.


Л.Эрдэнэчимэг: - Товчхон яриарай. 


А.Зангад: - 4093 санхүүгийн тайланд аудит хийсэн. Гүйцэтгэлийн 214 аудит хийсэн. Нийт 157 аудит хийсний 75.0 орчим хувь нь өөрийнхөө хүчээр. 25.0 хувийг нь одоо хараат бус аудитын байгууллагын дүнгээр гүйцэтгэсэн байна. Ингээд 2015 онд 22.9 тэрбум төгрөгийн төлбөрийн акт зөрчлийг одоо арилгуулах, 3195 албан шаардлага тавьсан. 9600 гаруй зөвлөмж өгсөн ийм дүнтэй ажиллалаа. Мөн 30 гаруй тэрбум төгрөгийг улс орон нутгийн төсөвт эргүүлэн төвлөрүүлсэн. 2600 гаруй албан шаардлагыг гаргаж одоо биелэлтийг нь хангуулсан дүнтэй байна. 


Төрийн аудитын байгууллага аудитын үр дүнд 500 гаруй тэрбум төгрөгийн санхүүгийн үр өгөөж, 692 санхүүгийн бус үр өгөөж бүртгэгдэж санхүүжилтийн 1 төгрөгтөө 56.7 төгрөгийн үр өгөөжийг гаргаж ажилласан ийм дүнтэй ажиллалаа. 


Улс, орон нутгийн төсвийн орлогыг 28.9 тэрбум төгрөгөөр, төсвийн хөрөнгийн үр ашгийг 654.4 тэрбум төгрөгөөр нэмэгдүүлэх санал гаргаж ажилласан байна. 


2015 онд зөрчил гаргасан 732 албан тушаалтанд хариуцлага тооцуулж, 89 албан тушаалтны асуудлыг хууль хяналтын байгууллагуудад шилжүүлсэн ийм үйл ажиллагааны нэгдсэн дүнтэйгээр одоо 2015 оны тайланд тусгасан байна. 


За анхаарал тавьсанд баярлалаа. 


Л.Эрдэнэчимэг: - Тайлантай холбогдуулан асуулт асуух гишүүн байна уу? Алга байна. Гишүүд асуулт асууж, хариулт авч дууслаа. Үг хэлэх гишүүн байна уу? Р.Амаржаргал гишүүн. 


Р.Амаржаргал: - Бид нар хуулиар бол Аудитын газрын тайланг сонсох үүрэгтэй. Тэгээд ямар ч байсан ерөнхий үйл ажиллагааных нь Ерөнхий аудиторын хэлсэн үгийг нь сонсчихлоо. Тараасан материалыг нь үзэж танилцсан. 


Тэгээд би зүгээр юуг тэмдэглэх гэсэн юм бэ гэхээр өнгөрсөн жилүүдэд А.Зангад дарга сайн ажилласан. Үнэхээр аудитын байгууллага бол бас нэг туйлшраад байхгүй үнэхээр нэг үнэн мөнийг нь олъё, ноён нурууг нь олъё гэж их чармайж их сайн ажилласан. Тэгээд тэрийг бас тэмдэглэж Байнгын хорооныхоо дүгнэлт дээрээ оруулаарай гэж хүсэх гэсэн юм. Баярлалаа. 


Л.Эрдэнэчимэг: - Гишүүд үг хэлж дууслаа. Үндэсний аудитын газрын 2015 оны үйл ажиллагааны тайланг хэлэлцэж дууслаа. 


Төсвийн байнгын хорооны энэ өдрийн хуралдаан хаасныг мэдэгдье. Гишүүдэд баярлалаа. 

Хуралдаан 38  минут үргэлжилж, 19 гишүүнээс 11 гишүүн ирж, 57.9 хувийн ирцтэйгээр 10 цаг 53 минутад өндөрлөв.

Дууны бичлэгээс буулгасан:

ПРОТОКОЛЫН АЛБАНЫ 

